
	1. Ֆինանսների նախարարություն

	05.09.2023թ.

	
	N 01/11-4/17462-2023

	Առաջարկություններ և դիտողություններ առկա չեն:
	

	2. Ազգային անվտանգության ծառայություն

	05.09.2023թ.

	
	N 11/1355

	«Ազգային անվտանգության մարմիններում ծառայության մասին» օրենքում փոփոխություն կատարելու մասին» և «Ազգային անվտանգության մարմինների մասին» օրենքում փոփոխություններ կատարելու մասին» օրենքների նախագծերով առաջարկվող փոփոխությունները սկզբունքորեն ընդունելի չեն հետևյալ հիմնավորումներով՝
«Ազգային անվտանգության մարմինների մասին» օրենքի 9-րդ հոդվածի 1-ին մասի համաձայն՝ ազգային անվտանգության մարմինների գործունեությունն իրականացվում է հետևյալ հիմնական ուղղություններով.
ա) հետախուզական գործունեություն.
բ) հակահետախուզական գործունեություն.
գ) ռազմական հակահետախուզական գործունեություն.
դ) պետական սահմանի պահպանություն.
ե) պայքար հանցագործությունների դեմ:
«Ազգային անվտանգության մարմիններում ծառայության մասին» օրենքի 1-ին հոդվածի 1-ին մասի համաձայն՝ ազգային անվտանգության մարմիններում ծառայությունը զինվորական ծառայություն է, որի առանձնահատկությունները սահմանվում են նշված օրենքով, այլ օրենքներով և իրավական ակտերով:
«Հանրային ծառայության մասին» օրենքի 2-րդ հոդվածի 3-րդ մասի համաձայն՝ հանրային ծառայության առանձին տեսակների կազմակերպման և գործունեության առանձնահատկությունները սահմանվում են համապատասխան օրենքներով:
Գործող օրենսդրական կարգավորումների համաձայն՝ Ազգային անվտանգության ծառայության տնօրենի և տնօրենի տեղակալների պաշտոնները վարչական պաշտոններ են, որոնց առանձնահատկությունները կարգավորված են Ազգային անվտանգության մարմիններում ծառայությունը և զինվորական ծառայությունը կանոնակարգող օրենքներով։ Մասնավորապես, ԱԱԾ տնօրենը (ԱԱԾ տնօրենի տեղակալները՝ իրենց համակարգման ոլորտում), որպես զինվորական ծառայության պաշտոն զբաղեցնող պաշտոնատար անձ (պետ, հրամանատար)՝ օժտված է բացառապես զինվորական ծառայությանը բնորոշ՝ կառավարման բուրգի, արձակված հրամանների ուղղահայաց ազդեցության մեխանիզմներով երաշխավորված կենտրոնացված և միանձնյա ղեկավարման լիազորություններով։ Զինվորական ծառայության կանոնագրքերի համաձայն՝ կենտրոնացված և միանձնյա ղեկավարությունը ենթադրում է հրամանատարին (պետին) իր ենթակաների նկատմամբ ողջ կարգադրողական իշխանությամբ օժտելը, իրադրության համակողմանի գնահատումից ելնելով` միանձնյա կերպով որոշումներ ընդունելու, օրենքներին ու զինվորական կանոնադրություններին խստիվ համապատասխան հրամաններ արձակելու և դրանց կատարումն ապահովելու իրավունքի արդյունավետ և անքննելի իրացումը:
Նախագծերի ներկայացված փաթեթով խախտվելու է Ազգային անվտանգության ծառայությունում զինվորական ծառայության կազմակերպման ներդաշնակությունը։ Մասնավորապես, նախագծի մշակմամբ բավականաչափ ուշադրության չեն արժանացել Ազգային անվտանգության ծառայության գործունեության առանձնահատկությունները, նախագծի հեղինակները խորամուխ չեն եղել Ազգային անվտանգության ծառայության գործունեության առանձին ուղղություններում (հետախուզություն, հակահետախուզություն, պետական սահմանի պահպանություն, այդ թվում՝ օպերատիվ ապահովում, հատուկ խնդիրների իրականացում), Ծառայության ղեկավարների կողմից կոնկրետ խնդիրների լուծման համար անհրաժեշտ գործիքակազմի վերհանմանը և այլն։ Տվյալ դեպքում ստացվելու է, որ հետախուզական, հակահետախուզական, սահմանադրական կարգի պահպանության, պետական սահմանին և հատուկ նշանակության այլ հարցերին առնչվող ՀՀ ազգային անվտանգության համար անկյունաքարային նշանակություն ունեցող խնդիրները զինվորական ծառայության պաշտոն զբաղեցնող անձանց կողմից զեկուցվելու են ԱԱԾ տնօրենին կամ տնօրենի տեղակալներին (ոչ զինվորական պաշտոն զբաղեցնող), ում կողմից տրված ցուցումները, կարգադրությունները կամ հրամանները, որպես ոչ զինվորական ծառայության պաշտոն զբաղեցնող պաշտոնատար անձի, զինվորական կանոնագրքերի իմաստով չեն կարող դիտարկվել որպես հրամանատարի կողմից սահմանված կարգով տրված հրաման՝ իր հետ բերելով անկառավարելի անվտանգային ռիսկեր։
Բացի այդ, նախագծի հեղինակների կողմից անդրադարձ չի կատարվել վարչապետին ենթակա մեկ այլ մարմնի՝ Արտաքին հետախուզական ծառայության գործունեության իրավական կարգավորման առանձնահատկություններին, որոնց համաձայն ԱՀԾ ղեկավարի պաշտոնը իր բնույթով համասեռ է նշված ծառայության այլ պաշտոններին (հանդիսանում է ծառայության առանձին տեսակի՝ արտաքին հետախուզական ծառայության բարձրագույն խմբի պաշտոն)։ Իսկ, օրինակ, Պետական վերահսկողական ծառայության դեպքում՝ ծառայության պաշտոնները քաղաքացիական են և համադրելի չեն վարչապետին ենթակա այլ մարմիններում ծառայությունների հետ։ Այսինքն՝ պետական կառավարման համակարգի մարմնի կարգավիճակով (որպես վարչապետին ենթակա մարմին) պայմանավորված համանման օրենսդրական կարգավորումների նախատեսումը, առանց տվյալ մարմնի գործառութային, ծառայության կազմակերպման առանձնահատկությունների, ինչպես նաև տվյալ մարմնի առջև դրված խնդիրների, դրանց լուծման մեխանիզմների հաշվառման, խնդրահարույց է, իսկ նախագծերով նախատեսված դեպքում՝ սպառնալիքներ է պարունակում ՀՀ ազգային անվտանգության և պետական շահերի համար։
Նշված կարգավորումները խնդրահարույց են նաև հանրային ծառայության համատեքստում: Մասնավորապես, «Հանրային ծառայության մասին» օրենքի 3-րդ հոդվածի 5-րդ մասի համաձայն՝  հանրային ծառայության պաշտոնն արժանիքահեն, կարիերային առաջընթացով բնութագրվող, քաղաքական չեզոքություն, քաղաքական զսպվածություն և մասնագիտական գործունեություն պահանջող հաստիքային միավոր է: Նշված կարգավորման դեպքում խաթարվելու է զինվորական ծառայության, որպես հանրային ծառայության առանձնահատուկ տեսակի, կարիերային առաջընթացի և գրավչության սկզբունքը։ Այսինքն, նախագծով տեսական հնարավորություն է ստեղծվում համակարգում ոչ բավարար փորձառություն ունեցող անձանց ԱԱԾ տնօրեն կամ ԱԱԾ տնօրենի տեղակալ նշանակելու կամ նշված պաշտոնները պարբերաբար նոր անձանցով համալրելու համար։ Բացի այդ, նշված պաշտոններից ցածր պաշտոն զբաղեցնող անձինք առաջխաղացման դեպքում զրկվելու են զինվորական ծառայության առանձնահատկություններով պայմանավորված լրացուցիչ սոցիալական երաշխիքներից (մինչև 20 տարին լրանալը նշանակվելու դեպքում զինվորական կենսաթոշակ և այլն), ինչը խոչընդոտելու է պրոֆեսիոնալ անձանց ղեկավար պաշտոններում նշանակելու գործընթացին։
 Ներկայացված նախագծերի ընդունման դեպքում խաթարվելու է ծառայության բնականոն գործունեությունը, պետության անվտանգային համակարգի կայունությունը, անկառավարելի ռիսկեր են ստեղծվելու Ծառայության արդյունավետ և օպերատիվ ղեկավարման համար՝ պարարտ հող նախապատրաստելով անվտանգային տեսանկյունից պետության համար բարդագույն ժամանակաշրջանում նոր սպառնալիքների համար։ 
Բացի այդ, նախագծերին կից ներկայացված հիմնավորմամբ որևէ փաստարկ բերված չէ կառավարման գործող համակարգի անարդյունավետ կամ թերի լինելու վերաբերյալ, ուստի այդ  տեսանկյունից ևս գործող մոդելի փոփոխությունը անտրամաբանական է: ՀՀ անվտանգային միջավայրի սպառնալիքների հաշվառմամբ գտնում ենք, որ կառավարման գործող համակարգը լավագույնն է դրանց չեզոքացման մեխանիզմների արդյունավետության և օպերատիվության տեսանկյունից:
Տարածաշրջանում ներկայիս ռազմաքաղաքական և անվտանգային միջավայրի բաղադրիչների դինամիկ փոփոխության համատեքստում սեփական անվտանգային համակարգում չփաստարկված փոփոխությունները լրացուցիչ սպառնալիք կարող են հանդիսանալ Հայաստանի Հանրապետության համար։
Գտնում ենք նաև, որ նման փոփոխություններ կատարելու համար անհրաժեշտ է նախապես վերհանել համադրելի անվտանգային ռիսկեր ունեցող պետություններում առկա լավագույն փորձը՝ հաշվի առնելով Հայաստանի Հանրապետության առանձնահատկությունները: Մասնավորապես, մերձավոր արևելքի երկրներում, որտեղ անվտանգային միջավայրը կամ դրա առանձին բաղադրիչները արագորեն փոփոխվում են, հատուկ ծառայությունների (հետախուզական և հակահետախուզական) ղեկավար պաշտոնները բացառապես զինվորական պաշտոններ են՝ այդ երկրների օրենսդրությունների առանձնահատկությունների հաշվառմամբ: Նման կարգավորումներ են նախատեսված նաև ԱՊՀ մասնակից պետությունների, Վրաստանի, Ուկրաինայի, մի շարք եվրոպական, ասիական տարածաշրջանների երկրների անվտանգային մարմինների ղեկավար պաշտոնների համար:
Արևմտյան որոշ երկրների փորձի մեխանիկական տեղայնացումը, առանց հաշվի առնելու նշված երկրների օրենսդրությունների (այդ թվում՝ գաղտնի իրավակարգավորումների) առանձնահատկությունները, անվտանգային մարմինների ռեսուրսները, ինչպես նաև հավասարակշռման և փոխզսպման մեխանիզմները, բավականաչափ հիմնավորված չէ, իսկ ներկա ժամանակահատվածում՝ նաև անվտանգային ռիսկեր  կարող է պարունակել:
Ելնելով վերոգրյալից՝ ներկայացված օրենքների նախագծերն անհրաժեշտ է հանել շրջանառությունից։
	Չի ընդունվել
Նախագծերը մշակվել են Վարչապետի՝ 29.05.2023 թվականի թիվ 02/10.36/18071-2023 և 14.06.2023 թվականի թիվ 02/10.36/20045-2023 հանձնարարականների հիման վրա, որոնցով Արդարարադատության նախարարությանը հանձնարարվել է սահմանված կարգով Վարչապետի աշխատակազմ ներկայացնել համապատասխան իրավական ակտի նախագիծ, որով կվերանայվեն Ազգային անվտանգության ծառայության տնօրենի և նրա տեղակալների նշանակման և ազատման հետ կապված դրույթները՝ Պետական պահպանության ծառայության վերաբերելի կարգավորումների համանմանությամբ՝ որպես ուղենիշ ընդունելով «Հատուկ պետական պաշտպանության ենթակա անձանց անվտանգության ապահովման մասին» օրենքի համանման կարգավորումները:

	3. Վարչապետի աշխատակազմի պետաիրավական վարչություն

	28.09.2023թ.

	[bookmark: _GoBack]Ազգային անվտանգության մարմինների մասին օրենքում փոփոխություն կատարելու մասին օրենքով գործող օրենքի նոր խմբագրությամբ շարադրվող 4․1-ին հոդվածի 3-րդ մասով առաջարկվում է Ազգային անվտանգության ծառայության ղեկավարի ոչ զինվորական ծառայության պաշտոն զբաղեցնող տեղակալների մասով բացառություն նախատեսել «Ազգային անվտանգության մարմիններում ծառայության մասին օրենքով ամրագրված հետևյալ դրույթից. «Ազգային անվտանգության ծառայության ղեկավարի տեղակալ կարող է նշանակվել ազգային անվտանգության մարմինների այն ծառայողը, ով մինչև նշանակումն զբաղեցրել է ազգային անվտանգության մարմինների ծառայողների բարձրագույն խմբի պաշտոն կամ մինչև նշանակումը առնվազն 3 տարի զբաղեցրել է ազգային անվտանգության մարմինների ծառայողների գլխավոր խմբի պաշտոն և ունի գնդապետից ոչ ցածր կոչում»:
Մինչդեռ, առաջարկվող նշված կառուցակարգին զուգահեռ «Ազգային անվտանգության մարմիններում ծառայության մասին օրենքում փոփոխություններ կատարելու մասին օրենքի նախագծի 1-ին հոդվածի 2-րդ մասով Ազգային անվտանգության ծառայության ղեկավարի տեղակալների պաշտոնները առանց բացառության նախատեսվում են ազգային անվտանգության մարմինների ծառայողների բարձրագույն պաշտոնների շարքում: 
	Չի ընդունվել 
Հաշվի առնելով Պետաիրավական նախարարական կոմիտեի 30.10.2023 թվականի նիստի արդյունքները, ինչպես նաև հիմք ընդունելով Վարչապետի նոր հանձնարարականը՝ Նախագծերը լրամշակվել են, որի արդյունքում Ազգային անվտանգության ծառայության ղեկավարի տեղակալների պաշտոնները համարվելու են ոչ զինվորական պաշտոններ: Հետևաբար, Ազգային անվտանգության ծառայության ղեկավարի տեղակալների պաշտոնները չեն մտնելու ազգային անվտանգության մարմինների ծառայողների բարձրագույն պաշտոնների շարքում:  

	4. Վարչապետի աշխատակազմի կադրերի և անձնակազմի կառավարման վարչություն
	28.09.2023թ.

	1. Ազգային անվտանգության մարմիններում ծառայության մասին օրենքում փոփոխություններ կատարելու մասին օրենքի նախագծի (այսուհետ՝ Նախագիծ) 1-ին հոդվածի 2-րդ կետի համաձայն՝ ազգային անվտանգության ծառայության ղեկավարի տեղակալների պաշտոնները  ազգային անվտանգության մարմինների ծառայողների բարձրագույն պաշտոններ են:
Միևնույն ժամանակ Ազգային անվտանգության մարմինների մասին օրենքում փոփոխություն կատարելու մասին օրենքի 1-ին հոդվածով խմբագրվող 4.1-ին հոդվածի 3-րդ մասի համաձայն՝ լիազորված մարմնում նախատեսվում են լիազորված մարմնի ղեկավարի տեղակալի ինչպես զինվորական ծառայության պաշտոններ, այնպես էլ ոչ զինվորական ծառայության պաշտոններ: Լիազորված մարմնի ղեկավարի տեղակալի ոչ զինվորական ծառայության պաշտոն զբաղեցնողները հանրային պաշտոն զբաղեցնող անձինք են, որոնց հետ կապված հարաբերությունները կարգավորվում են «Հանրային ծառայության մասին» օրենքով, և նրանց վրա չեն տարածվում «Ազգային անվտանգության մարմիններում ծառայության մասին» օրենքի 19-րդ հոդվածի 2-րդ մասով սահմանված պահանջները (վերաբերում է զինվորական տեղակալներին պաշտոնի նշանակման պայմաններին):
Այսինքն, ըստ նշված կարգավորումների, լիազորված մարմնում նախատեսվում է ստեղծել լիազորված մարմնի ղեկավարի տեղակալի ինչպես զինվորական, այնպես էլ ոչ զինվորական ծառայության պաշտոններ և, ընդ որում, վերջիններս հանդիսանալու են հանրային (վարչական) պաշտոն զբաղեցնողներ, մինչդեռ Նախագծի 1-ին հոդվածի 2-րդ կետով առաջարկվող փոփոխությունից բխում է, որ ծառայության ղեկավարի տեղակալների պաշտոնները առանց բացառության և տարանջատման ազգային անվտանգության մարմինների ծառայողների բարձրագույն պաշտոններ են: Վերոնշյալի հաշվառմամբ առաջարկում ենք վերանայել Նախագծի նշված կարգավորումը նախագծային կարգավորումների միջև առկա հակասությունները վերացնելու նպատակով:
	Չի ընդունվել 
Հաշվի առնելով Պետաիրավական նախարարական կոմիտեի 30.10.2023 թվականի նիստի արդյունքները, ինչպես նաև հիմք ընդունելով Վարչապետի նոր հանձնարարականը՝ Նախագծերը լրամշակվել են, որի արդյունքում Ազգային անվտանգության ծառայության ղեկավարի տեղակալների պաշտոնները համարվելու են ոչ զինվորական պաշտոններ: Հետևաբար, Ազգային անվտանգության ծառայության ղեկավարի տեղակալների պաշտոնները չեն մտնելու ազգային անվտանգության մարմինների ծառայողների բարձրագույն պաշտոնների շարքում:  

	2. Հաշվի առնելով այն հանգամանքը, որ նախագծային կարգավորումների արդյունքում ներկայումս ազգային անվտանգության մարմինների ծառայողների բարձրագույն պաշտոն հանդիսացող ազգային անվտանգության ծառայության տնօրենի պաշտոնը սահմանվելու է որպես հանրային պաշտոն և Նախագծերի ընդունումից հետո անվտանգության ծառայության տնօրենի պաշտոնը որպես ազգային անվտանգության մարմինների ծառայողների բարձրագույն պաշտոն այլևս գոյություն չի ունենալու, ուստի անհրաժեշտ ենք համարում սահմանել անցումային կարգավորումներ, որոնցով հստակ կսահմանվեն ներկայումս ազգային անվտանգության ծառայության տնօրենի և տեղակալների զինվորական պաշտոններ զբաղեցնող անձանց պաշտոնավարման շարունակականության կամ պաշտոնից ազատման հետ կապված ժամկետները և ընթացակարգերը:
	Ընդունվել է
«Ազգային անվտանգության մարմինների մասին» օրենքում փոփոխություն կատարելու մասին» oրենքի նախագծում կատարվել է համապատասխան լրացում և սահմանվել են անցումային դրույթներ: 


	5. Քաղաքացիական ծառայության գրասենյակ

	28.09.2023թ.

	
	N 02/10.39/33494-2023

	1. Նախագծի 1-ին հոդվածի 2-րդ մասով առաջարկվող կարգավորման համաձայն՝ ազգային անվտանգության ծառայության ղեկավարի տեղակալները ընդգրկվում են ազգային անվտանգության մարմինների ծառայողների պաշտոնների բարձրագույն խմբում: Ազգային անվտանգության մարմինների մասին օրենքի նախագծի 4.1-ին հոդվածով առաջարկվում է սահմանել, որ լիազորված մարմնում նախատեսվում են լիազորված մարմնի ղեկավարի տեղակալի ինչպես զինվորական ծառայության պաշտոններ, այնպես էլ ոչ զինվորական ծառայության պաշտոններ: Լիազորված մարմնի ղեկավարի տեղակալի ոչ զինվորական ծառայության պաշտոն զբաղեցնողները հանրային պաշտոն զբաղեցնող անձինք են, որոնց հետ կապված հարաբերությունները կարգավորվում են «Հանրային ծառայության մասին» օրենքով, և նրանց վրա չեն տարածվում «Ազգային անվտանգության մարմիններում ծառայության մասին» օրենքի 19-րդ հոդվածի 2-րդ մասով սահմանված պահանջները (վերաբերում է զինվորական տեղակալներին պաշտոնի նշանակման պայմաններին):
Վերոգրյալ իրավական կարգավորումների բովանդակությունից ուղղակիորեն պարզ է դառնում, որ Ազգային անվտանգության ծառայության ղեկավարն ունի զինվորական ծառայության տեղակալներ, որոնց պաշտոնների նշանակման և ազատման կարգը սահմանվում է «Ազգային անվտանգության մարմինների մասին» օրենքով և ոչ զինվորական ծառայության տեղակալներ, որոնց հետ կապված հարաբերությունները կարգավորվում են «Հանրային ծառայության մասին» օրենքով։ Սակայն Նախագծի 1-ին հոդվածի 2-րդ մասով առաջարկվող փոփոխությամբ  ստացվում է, որ ազգային անվտանգության մարմինների ծառայողների բարձրագույն պաշտոնների խմբում ընդգրկվում են լիազոր մարմնի ղեկավարի և´ զինվորական ծառայության տեղակալները, և´ ոչ զինվորական ծառայության տեղակալները, մինչդեռ Նախագծի և Նախագծին կից ներկայացված հիմնավորման բովանդակությունից ակնհայտ է, որ Նախագծի ընդունման նպատակը լիազոր մարմնի ղեկավարի պաշտոնը և ղեկավարի ոչ զինվորական տեղակալների պաշտոնները՝ որպես հանրային պաշտոններ նախատեսելն է:
Ելնելով վերոգրյալից՝ առաջարկում ենք Նախագծի 1-ին հոդվածի 2-րդ մասի բովանդակությունը համապատասխանեցնել Նախագծի ընդունման նպատակին՝ սահմանելով, որ ազգային անվտանգության մարմինների ծառայողների պաշտոնների բարձրագույն խմբում ընդգրկվում են լիազոր մարմնի ղեկավարի միայն զինվորական ծառայության տեղակալները:
	Չի ընդունվել 
Հաշվի առնելով Պետաիրավական նախարարական կոմիտեի 30.10.2023 թվականի նիստի արդյունքները, ինչպես նաև հիմք ընդունելով Վարչապետի նոր հանձնարարականը՝ Նախագծերը լրամշակվել են, որի արդյունքում Ազգային անվտանգության ծառայության ղեկավարի տեղակալների պաշտոնները համարվելու են ոչ զինվորական պաշտոններ: Հետևաբար, Ազգային     անվտանգության ծառայության ղեկավարի տեղակալների պաշտոնները չեն մտնելու ազգային անվտանգության մարմինների ծառայողների բարձրագույն պաշտոնների շարքում:  

	2. Հաշվի առնելով, որ նախագծային փոփոխություններով ազգային անվտանգության ծառայության ղեկավարի և տեղակալների զինվորական ծառայության պաշտոնները դառնում են հանրային պաշտոններ և ըստ այդմ՝ նրանց վրա տարածվելու է «Հանրային ծառայության մասին» օրենքի կարգավորումները, ինչպես նաև «Նորմատիվ իրավական ակտերի մասին» օրենքի 13-րդ հոդվածի 4-րդ մասով սահմանված պահանջները՝ ազգային անվտանգության ծառայության ղեկավարի և զինվորական ծառայության տեղակալների պաշտոնավարման իրավական շարունակականությունն ապահովելու նպատակով առաջարկում ենք Նախագծով նախատեսել անցումային դրույթներ։
	Ընդունվել է
«Ազգային անվտանգության մարմինների մասին» օրենքում փոփոխություն կատարելու մասին» oրենքի նախագծում կատարվել է համապատասխան լրացում և սահմանվել են անցումային դրույթներ: 



